
Қорғасын және оның қосылыстары өнеркәсіптің әртүрлі салаларында 
маңызды рөл атқарады. Мысалы, қорғасын сульфаты лак-бояу өнеркәсібінде 
кеңінен қолданылады және бірқатар қышқылдарды синтездеуде кейбір 
технологиялық процестердің қажетті компоненті болып табылады. Сонымен 
қатар поливинилхлоридті пластификатты алуда тұрақтандырушы қызметін 
атқарады. Осындай кең қолданысқа ие қосылыстарды алу жолдарын 
жетілдіру химиктер мен технологтардың алдында тұрған міндеттердің бірі 
және әрқашанда өзекті мәселе ретінде қарастырылады деп есептейміз. 

Біздің жұмысымыздың мақсаты қорғасын сульфатын алудың жаңа 
электрохимиялық әдісін жасау. Осы мақсатқа жету үшін біз биполярлы 
қорғасын электродтарын күкірт қышқылының сулы ерітінділерінде 
айнымалы токпен поляризациялап, электролиз жүргіздік. Тәжірибелер 
арнайы органикалық шыныдан жасалған төрт бұрышты электролизерде 
жүргізілді. Электродтар ретінде С1 маркалы қорғасын пластиналары 
қолданылды. Алдын ала электролизді екі қорғасын электродын пайдаланып, 
жүргіздік. Бұл кезде электродтардың еруіне ток тығыздығының әсерін 
зерттедік. Ток бойынша шығым анодтық жартылай периодқа есептелді, 
электролиз ұзақтығы 0,5 сағат құрады және күкірт қышқылының 
концентрациясы 150 г/л-ге тең етіп алынды. Салыстыру үшін дәл осындай 
жағдайларда бес қорғасын электродын электролизерге орналастырдық. Бұл 
кезде екі шеткі электрод ток көзіне жалғанды, ал ортадағы үш электрод ток 
көзіне жалғанбады. Айнымалы ток әсерімен электролиз жүргізу барысында 
әрбір шеткі электрод кезек-кезек анодтық және катодтық жартылай периодта 
болып тұрады. Олардың әрқайсысы анодтық жартылай периодта болған 
кезде, қорғасынның еруі іске асады, ерітіндіге екі валентті қорғасын иондары 
өтеді. Бұл реакцияның жүруін сырт көзбен де байқауға болады. Бір кезде 
ерітіндінің күйі өзгере бастайды, электролизерде ақ тұнбаның пайда 
болатыны байқалады. Бұл қорғасын сульфатының түзілуі. Бірдей жағдайда, 
мысалы ток тығыздығы 800 А/м2- тең болғанда салыстырсақ, қорғасын 
электродтарының ерітіндіге өткен массасы бес электродты пайдаланғанда 
жоғарылау болып шықты. Демек, бес электродты пайдаланған кезде еру 
процесі қарқындылау жүреді. Осының нәтижесінде айнымалы токпен 
электролиз жүргізгенде, биполярлы электродтарды пайдалану қорғасынның 
еруін қарқындатады деген тұжырымға келдік. Ерітіндіде түзілген тұнбаны 
сүзіп алып, жуып, кептірдік. Рентгенофлюоресценттік және рентгенофазалық 
анализ жасау арқылы тұнбаның қорғасын сульфаты екені айқындалды. 

